
        
            
                
            
        

    
	Н. НАДМИД

	 

	ХӨВЧИЙН ЗОЧИН

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	НАНЗАДЫН НАДМИД 

	 

	ХӨВЧИЙН ЗОЧИН

	 

	Маам нэг гартаа хүү Идэрийгээ хөтөлж, нөгөө талдаа хоточ халтрыгаа дагуулж, хашир малчны заншлаар унтахын өмнө хотоо эргэн явав. Тэртээ зүүнээ дүнхийх, урагшаа хошуурсан барзгар уулын дээгүүр зуны дунд сарын арван тавны төгрөг сар цэлмэг тэнгэрт мэлтийнэ. Налайн хэвтээ олон хонины дэргэд том цагаан гэр бөмбийн цайрах нь цэнгэг нуурын захад ганц хун нугдайн суугаа мэт ажээ. Орчин тойрон жигтэй нам гүм агаад, ойрхон аргамжаатай морь хааяа тургиж, сахлаг ногоо шир шир зулгаах, хотны энд тэнд хоньд яраглах сонстоно. Хэрэв мал маллаж, хээр хөдөө байж үзээгүй хүн сэн бол энэ зэлүүд газар аймаар эл хуль байлаа.

	— За хоёул харьж унтъя даа гээд Маам гэрийн зүг гэлдрэв. Нохой нь эх хүү хоёрыг дөхүүлж өгч буй мэт үүдээ хүртэл дагаж оччихоод буцаж гүйж хотны цаадах хэвтэр дээрээ очиж, оцойн суугаад чимээ анир чагнан ийш тийш харав.

	Идэр ороо засаж хэвтэх үедээ,

	— Аав одоо хэзээ ирэх вэ? гэв.

	— Иш миний хүү, аавыгаа санаад байна уу, эсгүүл эзгүйд нь айгаад байна уу?

	— Би аавыг эзгүйд ч гэсэн айгаагүй л дээ.

	— Малчин хүн малынхаа дэргэд байхад хэзээ айж байлаа.

	— Тэгээд аав чухам хэчнээн хоноод ирэх вэ?

	— Болоогүй, яваад дөнгөж хоёр долоо хонож байхад. За тэгвэл аав чинь өчнөөн хоноод ирнэ гэж ээж нь босож унинд улаан даавуу уяад гэрийн униа бараг бүгдийг тоолоод нэг унинд цэнхэр даавуу уяв.

	— Энэ улаан даавууг өдөр бүр нэг унь ахиулан уяж байгаарай. Улаан даавуу цэнхэр даавуунд хүрсэн цагт л аав чинь ирэх болно гэв.

	Шөнө дунд өнгөрсөн хойно олон морьтой хүн давхилдан ирэх чимээ сонстон нохой нь угтан боорлох, хонь нирхийн үргэх, майлалдах чимээгээр Маам сэрж, дээлээ эгэлдрэглэн яаран гарав. Гэтэл морьтой улс ирсэн зүгтээ буцаад явчхав бололтой, төвөргөөн нь сонстож нохой нь тэднийг хөөж яваа бололтой тээр тэнд хуцаж байв. Маам үргэсэн хонио хураан хэвтүүлээд гэртээ оров. Идэр хүү саяын чимээ нүргээнийг огт мэдээгүй бололтой тайван нойрсож байлаа. Юун улс ирдэг билээ. Дуу шуу ч гаралгүй, нохойд хөөгдөөд явчихлаа гэж үү? Хачин юм аа гэж тэр бодов. Удалгүй нохой нь үүдэндээ гүйн ирж эзэндээ ямар нэгэн юм илтгэн хэлэх мэт хэд хуцчихаад хэвтэр рүүгээ очив бололтой. Өглөө нь эх хүү хоёр хонио бэлчээж зүүнтээх намхан гүвээн дээр гарав. Зэлүүд отрын бэлчээрт байгаа болохоор хүн малын бараа харагдана гэдэг нүдний гэм билээ. Гэтэл Гэзэгт хайрхны баруун урд бэл дэх нарийн горхины эхэнд адуу юм уу, үхэр юм уу хоёр бод малын бараа харагдав. Алсад харагдах тэрхүү хоёр амьтны барааг эх хүү хоёр таньж ядан харсаар суулаа. Тэр хоёрын дээгүүр хоёр хэрээ гуаглан эргэлдэж байз. Хоёул саарал зүстэй агаад нэг нь хэвтэж, нөгөө нь зогсоод л байх аж. Босоо нь хөндөлдөн зогсохыг харвал адуу биш, буга болохыг тэд сая танив. Хоточ халтар хойд хоёр хөл дээрээ оцойн сууж тэр зүг харан «Би очиж үзээд ирье» гэсэн мэт хэд хуцчихаад тийшээ давхин явчхав.

	— Ээж ээ юун буга манай энд ирэх нь энэ вэ? гэж Идэр хэлэв.

	Өнгөрсөн өвөл хойд хөвч рүү цас их унасан учраас бугууд цас зудаас дайжиж, тал руу уруудаж ирж байна гэж улс ярьж байсан. Их хөвчөөс тасдаж аваад тавьчихсан юм шиг талын дунд ганцаараа дүнхийх урагшаа хошуурсан, баруун урд хажуугаараа асга хадтай ар дээрээ хүний гэзэг шиг төгөл модтой уулыг Гэзэгт хайрхан гэдэг. Энэ хайрханд ч хэдэн буга ирсэн байна гэж дуулдсан. Тэдний зарим нь энд ирсэн юм байх даа гэж Маам бодоод,

	— Уруудаж ирсэн буга байх нь л дээ гэхэд Идэр,

	— Хоёрхон юм аа гэж Идэр хэлэхэд, нээрэн «Өнөө хэдэн буга чинь цөөрсөөр гуравхан үлджээ. Хаврын тачирт турж үхээд байна уу эсвэл сүүлтэй сүүлгүй чононууд хороогоод байна уу» гэж хэдийн Мандах ярьж байсан. Хөөрхий өнөө үлдсэн гурвын хоёр нь байх нь ээ. Бас нэг нь яачихсан юм бол доо гэж Маам бодов. Нохой нь зөвхөн очиж, шиншин харж зогссоноо, урагшаа хэд алхаад, оцойн сууж, биеэ танилцуулж байгаа мэт алгуур дөх дөхсөөр бүр ойртон очив. Босоо байсан согоо нь үргэж цааш хэд харайгаад эргэн харж зогсоход нөгөө нь хэвтээд хоцров. Халтар нохой хэвтээ бугад тулж очсонгүй, түүнийг хэд тойрч үнэрлээд «Эзэд минь ээ энд ийм хоёр зүс үзээгүй амьтан ирсэн байна. Хонь иддэггүй өвс иддэг амьтан байна» гэсэн мэт тайвнаар хуцаж байв.

	— Ээж ээ, хоёул тэр бугуудыг очиж үзье гэж Идэр шаардав. Маам талын бүсэд төрж хангайд бэр болж ирсэн хүн тул, эх хүү хоёр буга гэдэг амьтныг тулж үзээгүй ажээ. Тэд хонио алгуур дөхүүлсээр хоёр бугад дөхөн очив. Хоньд нь чихээ дэлдийлгэн, хүзүүгээ өлийлгөн үнэрлэсээр хошууран ойртоход хэвтээ буга даргар эврээ дэрэлзүүлэн толгойгоо шилгээхэд хоньд нь хуйлран үргэж буцаж давхилдав. Маам хүүгээ мориндоо сундлан бугад ойртон очив. Гэтэл морь нь хамраа дуугарган үргэж давхиад хавьтаж өгсөнгүй. Буга гэдэг чинь хүн рүү дайрдаг, өшиглөж цавчдаг, ялангуяа эмэгтэй хүнийг их тохуурхдаг юм гэнэ билээ гэж дуулсан Маам тулж үзье гэж хичээсэнгүй. Үд болсон тул тэд хонио хэвтүүлж, өөрсдөө ундаа уухаар гэрийн зүг дөхөв.

	Дараа шөнө нь хоточ халтар байн байн зүүн гүвээн дээр гарч хуцан чимээ өгч, буцан ирж хотоо сахиж, буга хонь хоёроо манах гэж их л зав муутай хонов бололтой. Хоёр буга тэр шөнө гэр рүү нэлээн дөхөж, зүүн гүвээний зүүхэн хажууд ирж хоножээ. Нөгөө буга нь мөн л хэвтсээр өнжихөд хэрээнүүд ээлжгүй манаач шиг хоёр талд нь сахин сууж өдрийг барав. Нөгөөдөр нь Маам өглөө босож харвал өнөө буга зүүн гүвээн дээр нь гарч ирээд яг гэрийн зүг ширтэн хэвтэж, даргар том эвэр нь ургаж байгаа нартай таширлан асар том алтан бөмбөрцгийг дороос нь тулсан хоёр тулгууртай олон салаа багана ч шиг, нарыг хоёр мутар дээрээ өргөн барьсан хүний ч гар шиг харагдав. Хэрээнүүд улам олон болж, дээгүүр нь эргэлдэн бужигналдаж байв. Нохой нь түүний өмнө бараг хошуугаа нийлүүлэн хэвтээд сүүлээ шарван эрхэлж байв. Маам ихэд гайхаж,

	— Өнөө хоёр амьтан чинь бүр манай гадаа яваад ирж. Яах гэж манайх руу дөхөөд байгаа юм бол? Боохойг хэрээ дагадаг, бадарчныг балаг дагадаг гэдэг. Гэтэл манайхыг буга дагаад байдаг нь юу вэ? Хоёр буга манайд дасах гэж байна уу, дайсагнах гэж байна уу гэхэд хүү нь,

	— Манай мал болох гэсэн юм болов уу, ээж ээ очиж үзье гэв. Маам бол жирийн нэг шавилхан хархүүтэй ноцолдож гэхэд, түүнийг бөх шиг мэх хийгээд унагахгүй л бол өөрөө тэнгэр харж унахгүй биеэр мөчирхөг чацархаг, гар нь бяралхаг бүлэрхэг, биеийн тамирч баймаар боловч ёстой л малчин байгууштай хүүхэн билээ. Түүндээ эрэмшсэн юм уу, буга эмэгтэй хүнийг тохуурхдаг гэсэн домгоос эмээсэнгүй, юү ч гэсэн тулж үзье гэж шийджээ. Бүдүүн ташуур барьж хүүгээ дагуулан тийшээ явав. Ямар махчин араатан амьтан биш бариад идчихгүй нь лав гэж тэр боджээ. Өнөө буга тэдний ирж явахыг хараад босож, өөдөөс нь эгцлэн ширтэж зогсов. Халтар нохой эзнээ харчхаад тосон ирээд өмнө нь хөрвөн эрхэлж, буцаж давхиж бугын өмнө очин, шарваганан тоглож, хүн адгуус хоёрын хооронд зуучилж байгаа мэт ааш үзүүлж байлаа. Тэднийг дөхөн очиход согоо нь айж сэрэмжилсэн янзтай эргэн эргэн харсаар цааш явахад буга нь хөдлөх ч үгүй ширээ шиг зогсон хоцров. Дүрэлгэр том нүдээ үл цавчин ширтэх дөнөн шарын дайтай даргар том эвэртэй тэр зэрлэг адгуусыг хараад эх хүү хоёр эрхгүй сүрдэн зогслоо. Идэр хүү ээжийнхээ баруун гараас хөтлөн, айх эмээх, бахдах шохоорхох хослон харж зогсоход, зүүн гар доор нь халтар нохой нь оцойн сууж сүүлээ түргэн түргэн шарваж, эзнийхээ нүүр өөд, бугын зүг ээлжлэн харж урт хэлээ унжуулан аахилж байлаа. Энэ гурав хангайн чимэг, хөвчийн дууч, үзэсгэлэн гоо эрхэм зочныг угтан авах гэж ихэмсэг хичээнгүй байдалтай зогсож байвч, хэрэв түүнийг халдан дайрах өчүүхэн сэжиг илэрвэл буцан зугтахад ч бэлэн, эсэргүүцэн хориглоход ч бэлэн байлаа. Гэтэл өнөө буга тэдний өөдөөс хэд алхаад зогсож дөх дөхсөөр эх хүү хоёроос хэдхэн алхам зайтай ирээд аврал ачлал эрэх мэт саваа мэт урт нарийн хөлөө сөхрөн, гоолиг сайхан хүзүүгээ сунган хэвтээд өгөв.

	Тэр үзэсгэлэн гоо амьтан шаналангуй зовуурьтай тормон хар нүдээ бүлтгэнүүлэн хамрын нь хоёр самсаа сархас сархасхийн гүн амьсгалж цүндгэр, хоёр бөөр нь түхэг түхэгхийж байлаа. Түүний өндөр сайхан чээж өвчүү, омрууны тус газар ямар нэг ирт мэс буюу хурц шүдээр сэнжлэн сэт татжээ. Тэрхүү шарх нь сэдрэн өтөж цус шүүс шүүрэн дусалж байв. Эх хүү хоёр түүнийг өрөвдөн үзэсгэлэн сайхан арван хоёр салаа эвэр, өнгөлөг буурал сортой урт сайхан хүзүү, өргөн тэгш зоог илэхэд зовлонт тэр амьтан бишүүрхэж эмээх байтугай аврал энэрэл эрэх мэт тэдний гарыг дагуулан харж байв.

	— Энэ хөөрхий амьтныг ямар дайсан ингэж урчих нь энэ вэ? гэж Идэр хүүг өрөвдөж хайрласан дуугаар хэлэхэд ээж нь,

	— Чоно урчхаж. Эртээр шөнө энэ хоёрыг олон чоно хашиж хөөсөн бололтой. Энэ буга ижил нөхрөө хамгаалж, чонотой тэмцэлдэн цавчилдаж байгаад ингэж шархтсан байна. За хоёул энэ хөөрхий амьтныг эмнэж эдгээе гэв. Эх хүү хоёр гэртээ ирж, мал эмнэлгийн хэрэглэлтэй саваа хувин устай аваад буцаж очив. Гэтэл өнөө буга тарайн хэвтэж, нохой нь түүний чээжний шархыг долоон цэвэрлэж цаадах нь маажуулдаг хонь шиг ихэд тааламжтай хүзүүгээ өлийн хэвтэж байлаа. Эх хүү хоёр бугын чээжний шархыг марганцын уусмалаар угааж эм цацав. Тэр амьтан шархандаа ихэд шаналж, халуурч байгаа бололтой бие нь чичирч, хамар ам нь хатангиртан омголтжээ. Маам хувинтай усаа толгойд нь ойртуулахад буга усны үнэр авмагц толгойгоо өндийлгөн хувин руу шааж, ус залгилж эхлэв. Тэгэхэд нь Маам гэнэт санаа авч халууны ба өвчин намжаах эм бод малд өгдөг хэмжээгээр хэдэн тунг усанд нь хийж орхив. Тэр буга хэд хоног хэвтрээсээ боссонгүй. Нөгөө согоо нь хот тойрон бэлчиж, шөнө нь ижлийнхээ дэргэд ирж хэвтэнэ. Эх хүү хоёр аль сайн амттай үнэртэй өвс түүж авчран хошуун дор нь тавих боловч буга төдий л идэхгүй зөвхөн амны зугаа гаргах мэт бага багаар үмхэн зажлан хаяна. Харин хужир шүү тавьж өгөхөд бүхлээр нь үмхэн хэмлэнэ. Эх хүү хоёр түүнийг өдөр бүр усалж, шархыг угаан цэвэрлэж эм түрхэх ба нохой нь хэзээний л чээж дор нь оцойн сууж шархыг долоож харагдана. Түүний шарх нь хунигдан эдгэрч буга босож явах болов. Тэр хоёр гэрээс холдон бэлчээрлээд үдэш нь гадаа ирж хонины захад хонох ба зарим халуун өдөр гэрийн сүүдэрт хэвтэн өнжинө. Буга нь эх хүү нохой гуравт бүр дасаж заримдаа гэрт орох гэж хаалгаар толгойгоо оруулчхаад даргар эвэр нь тотгонд тээглэн гэрийг нь яйжгануулан өндөлзүүлдэг байв. Согоо нь хүнээс айхаа больсон боловч хүн гар хүрэхэд үргэн зайлна. Идэр түүнд бүр хайртай болж, хошуу ам, чээж сэрвээг илж, маажихад буга дуртай янзтай ажиггүй зогсоно. Энэ бугыг унаад хоёр даргар эврийг нь дэрэлзүүлэн давхиж явах юм сан. Ямар гоё бол! Түүнийг морь шиг хазаарладаг болов уу, үхэр шиг дөрлөдөг бол уу! Эсвэл тэмээ шиг бурантагладаг юм болов уу? Аав л мэднэ дээ. Аав минь бушуухан ирээсэй. Манай нэгдэл таван хошуу малтай байсан. Одоо зургаан төрлийн малтай боллоо. Тэгэхдээ энэ мал зөвхөн ганц манай суурьт байгаа нь мөн сайхан аа. Энэ бугаас юуг нь авч хоршоонд өгч болдог бол? гэж бодно. Идэр нэг удаа,

	— Ээж ээ, энэ бугын юуг нь оосорлон унадаг бол? гэхэд, ээж нь,

	— Мэдэхгүй хүү минь, цаатан гэж цаа буга унаж эдэлдэг хүмүүс байдаг юм. Ээж нь тэр жил сумын сургуульд байхдаа нэг кино үзсэн. Харин юуг нь яаж оосорлосон байсныг би санахгүй байна гэв.

	— Ээж ээ би энэ бугуудаа оргоод явчих болов уу, эсвэл алдчих болов уу л гэж айх юм. Аавыг иртэл яаж тогтоож байх вэ? Ер нь энэ хоёрыг аргамжих юм уу, чөдөрлөж байя гэхэд, ээж нь,

	— Ой хөвчид дураараа өссөн амьтдыг хүлж баглаад яах вэ дээ, хөөрхий. Нэгэнт бидэнтэй дассан болохоор холдохгүй биз гэв. Бугууд өдрөөс өдөр улам холдон бэлчээрлэдэг болов. Ээж хүү хоёр нэг өдөр хонио хариулж явтал, хоёр буга замдаа нэг ч удаа хошуугаа газар хүргэлгүй шууд явсаар Гэзэгт хайрхны арын мод руу ороод явчихыг Идэр хараад,

	— Ээж ээ, ээж ээ, өнөө хоёр буга чинь тэр мод руу ороод явчихлаа. Одоо буцаж ирэхгүй, яана. Би хэлээгүй, юу? Аргамждаг л байсан юм.

	— Миний хүү гэрээсээ олон хоног хол явбал гэрээ санана шүү дээ. Хөөрхий ойн амьтан ой модоо санаж л дээ. Буцаж ирэх байлгүй дээ гэв. Ээж хүү хоёр орой хонио хотлуулж ирэхэд буга согоо хоёр нь бараа ч үгүй байв. Тэр орой Идэр ихэд урамгүй, дуу шуу ч үгүй байв. Тэрбээр зүүн гүвээн дээр гарч гэгээ тасартал харуулдсан боловч бараа харагдсангүй.

	Идэр чимээ анир чагнан удтал унталгүй хэвтэв. Нохой нь ч чимээрхэж хуцсангүй. Идэр өглөө эрт сэрж гарч харвал хоёр буга нь хотны захад хэзээний гэрийн амьтан шиг тавтай хэвтэж байгааг хараад Идэр тэсгэлгүй баярлаж,

	— Ээж ээ, өнөө хоёр чинь нээрэн хүрээд ирж. Одоо энэ хоёр бүрмөсөн манай мал болжээ гэж хашхирсаар орж ирэв. Тэр өдөр хоёр буга бэлчээрт гарсангүй, гэрийн сүүдэрт орж хэвтэв. Идэр даргай гэж нэрлэдэг бугаа эрхлүүлж, илж маажиж байснаа, түүнийг унаж үзэх сэн гэсэн хүсэлдээ хөтлөгдөн санаандгүй мордож орхив. Тэгтэл буга босон харайгаад тэр чигтээ аваад давхичхав. Буга ар тийшээ хумигар олон салаа эврээрээ Идрийн хоёр өвдгийг чээж дээрээ хавсран дарж, ойчих байтугай хэлтийх ч аргагүй болжээ. Нохой нь эрхэлж тоглож байгаа ч юм уу, нэхэл дагал болж байгаа юм уу, хажуугаар нь хуцаж давхилаа. Буга гэрийн гаднаас босон харайх үед Идэр арай гэж «Ээж ээ» гэж хашхирчээ. Түүний дууг сонсоод Маам гэрээс гарч, хүүгээ бугын нуруу дээр шоохойтол суучхаад зүүн дэнж дээгүүр тоос манарган давж явахыг хараад

	— Идээр! гэж хэд хашхираад алдаж орхив. Маам хашин хээртээ мордож баруун солгойгүй гуядан давхисаар зүүн гүвээн дээр гартал буга согоо хоёр Гэзэгт хайрхны хажуу өөд чавхдаж явав. Маамыг уулын бэлд ч хүрээгүй явтал буга согоо хоёр Гэзэгт хайрхны хажуугийн хад цохион дундуур дүүлэн харайлгасаар даваад явчхав. Халтар нохой нь ч тэднийг гүйцсэнгүй. Хол хаягдаад эзнээ тосон гүйж ирэв. Маам, хашин хээр, халтар нохой гурав Гэзэгт хайрхны эгц энгэр өөд өгсөж, тэднийг гүйцэх нэгэнт өнгөрчээ. Хүүгийнхээ тоос манарган давсан чиг рүү Маам нулимсаа дуслуулан харж зогсоод гүн бодол болов. Хүүгээ орхих уу, хонио орхих уу гэж бодсоноо гэрийн зүг буцах нь зөв мэт санагдав. Түүнийг эгэн явахад нохой нь хойноос нь даган шогшиж явснаа эргэн харж оцойн сууж байгаад эзэндээ ямар нэг юм хэлэх мэт хэд хуцчихаад Идэрийн явсан мөрийг шиншлэн уул өөд шогшин одов.

	 

	□

	 

	Маам, Мандах хоёр хэн хэн нь хэдэн жилийн өмнө сумын сургууль төгсөөд нэгдэлдээ ирж ажилласан залуу малчид билээ.

	Тэд сүүлийн хэдэн жил нэгдлийнхээ сувай хонь хариулах болсон агаад хонио тарга тэвээр авхуулахын тулд отрын байдлаар хариулж заншжээ. Энэ жил ч мөн л тэр заншлаараа энэ зэлүүд хөндийд саяхан нүүж ирээд байгаа ажээ. Гэтэл ойрмог нэгдлийн захиргаанаас аймгийн төвд нээгдсэн суурийн ахлагч нарын түр сургуульд Мандахыг гурван сарын хугацаагаар явуулжээ.

	Идэр хүү өдөр бүр унинд уясан улаан даавууг нь нэг унь ахиулан уясаар нэлээд уджээ. Нэг өдөр Идэр улаан даавуугаа, цэнхэр даавуунд тулгаж уячхаад,

	— Ээж ээ, ээж ээ, аав маргааш ирэх болж гэж баяртай хашхирав. Маам унинд уясан даавуугаа хараад инээд алдаж,

	— Хаа байсан юм. Дахиад бараг сар дутуу байхад, чи алгасаж ахиулаад байж үү дээ гээд улаан даавууг нь дахиад үлдсэн хоногийн тоогоор ухрааж уяж өгөв. Мань эр заримдаа мартчихаад нэг өдөр хоёр унь ч ахиулчихдаг байсан юм уу хэн мэднэ. Ямар ч гэсэн аав нь ирээгүй л байлаа. Хоёр буга өдөр нь холын бэлчээрт гараад, шөнө нь хаяанд нь ирж хоносоор, тэр хэд улам л ижил дасал болсоор байв. Нэгдлийн захиргаа бригадаас нь Мандахын нутаг бэлчээр, малын эрүүл мэнд, тарга тэвээрлийг үзэхээр хүмүүс зөндөө л ирнэ. Нэг удаа малын эмч ирээд,

	— Чи хө эртээр бугаар хөлөглөөд давхиж байлаа гэв үү? гэхэд Идэр,

	— Тэгсэн, их хурдан гээч. Нисэх онгоц шиг уул дээгүүр хамаагүй давхих юм билээ гэв.

	— Чи хө унах ч яах вэ. Аавыгаа иртэл сайн хариулж байгаарай. Битгий алдчихаарай гэв.

	Тэр өдөр Маам, хамгийн ойр нутаглаж байгаа айлд хэл хүргээд гэртээ ирэхэд орой болж байв. Тэрхүү хэл өгсөн айлынхан цаашаа суурь бригадынханд хэл өгч хүмүүс цуглуулж, эрэлд мордохоор тохиролцсон аж. Маам хонио эрт хотлуулаад, хүүгээ ирж явна уу гэж Гэзэгт хайрхны зүг нэг харж, бригадын зүгээс хүмүүс ирж явна уу гэж харуулдан хүлээж, гэртээ орон гаран байлаа. Үдэш харуй бүрий болохын хэрд нохой нь их л холоос давхисан бололтой хэлээ унжуулан аахилсаар гүйн ирж, эзнийхээ өвөр өөд цоройлсноо газар хөрвөн эрхлэв. Маам нохойдоо цийдэм хийж өгөөд

	— Халтар. Идэр яасан, Идэр хаа байна гэсэнд нохой нь сүүлээ шарван гийнан гасалснаа зүүн хойш харан хуцав. Тэгтэл удсангүй зүүн хойдох гүвээн дээгүүр өндөр нам хоёр хар юм бөртөлзөн гарч ирж яваа харагдав.

	— Ээж ээ гэх Идэрийн сэргэлэн дуу сонстоход Маам тэссэнгүй тосон гүйв. Буга тайван алхан ирж явснаа Маамд ойртон ирмэгц «Энэ томоогүй хүүхдээ ав, намайг энэ хүнд ачаанаас салгаад өгөөч» гэсэн мэт хэвтээд өгөв.

	— Миний хүү яаж томоогүйтэж байгаа нь энэ вэ? гэж Маам бугын эврийг өргөн өндийлгөж хүүгээ буулган авав. Тэднийг дөнгөж гэртээ ортол өмнөөс хэдэн морьтой хүн давхилдан ирэв. Тэд гэрийн үүдэнд ирж, мориноосоо буулгүй, мэнд ус ч асуулгүй,

	— За юу болсон бэ? Хаашаа явах вэ? Бушуулъя! гэлцэв.

	— Би хүрээд ирсэн л дээ гэж Идэр гэрээс хашхирав. Тэд мориноос бууж гэрт орон настайхан нь,

	— Томоогүй тархи, ажил удаж, эжийгээ зовоогоод гэж зэмлэхэд зарим нь,

	— Сэргэлэн эр бугын нуруун дээр суух байтугай, Восток хөлөгт суудаг цагаа, зөв гэж өөгшүүлж,

	— За тэгээд чи хаагуур давхиж давхиж ирэв, гэцгээв.

	— Манай даргай саарал намайг унуулаад Гэзэгт хайрхны дээгүүр нисэж нисэж ар руу нь буугаад модны хаяанд очоод хэвтээд өгсөн. Би буух гэсэн. Намайг гэрээ олохгүй төөрөх байх гэсэн юм уу, түрүүлээд явган харьчих байх гэсэн юм уу намайг эврээрээ дараад буулгасангүй. Тэгээд буга газар хэвтээд би түүний дээр суугаад л байлаа. Тэгтэл манай халтар намайг эргэж очсон. Халтар маань бид хоёрыг тойрч нэг нэг үнэрлэчхээд бугатай хошуугаа нийлүүлэн хэвтээд л байсан. Орой болохын хэрд халтар маань гэрийн зүг явснаа эргэж хараад дороо сууж «харьцгаая» гэсэн мэт хау хау гэж хуцсанаа биднийг явахгүй болохоор буцаж ирж тойрон хуцаад дахин гэрийн зүг гүйж, биднийг хүлээн эргэн харж зогсоод байсан. Тэгснээ даргай саарал маань гэнэт босоод нааш явсан. Ирэхдээ ч газар дээгүүр явж ирсээн. Ай мөн ч хурдан амьтан юм аа. Сансрын хөлөг л тэгж хурдалдаг байх аа гэв.

	 

	□

	 

	Нэг өдөр бригадын даргаас, танайх удахгүй нүүж, намаржаа руу дөхөж бууна шүү, бэлтгэлтэй байгаарай гэж хэл иржээ. Энэ мэдээ Идэрийн сэтгэлийг ихэд түгшээсэн боловч, нүүх болтол аав ирнэ биз. Улаан цэнхэр хоёр даавуу нийлэхэд хоёр гуравхан унь үлдээд байна гэж бодон тайвширчээ. Одоо намар боллоо. Аав л бушуу ирээсэй. Буга ямар өвс иддэг бол? Аав бид хоёр бугадаа дуртай өвсийг нь тусгайлан хадаж бэлтгэнэ. Өвөлжөөнийхөө хашааны дэргэд тусгай пин барина. Хойтон хавар согоо нь хөөрхөн тугал гаргана. Сүүг нь сааж ууна. Хөөвөр зогдрыг нь авч хоршоонд тушаана. Мөн ч их ажил байна даа гэж Идэр бодно. Гэтэл нэг өглөө хоёр чиргүүл чирсэн белорусь трактор пажигнан ирэв. Суурийн ахлагч, жолооч хоёр ээжтэй нь хамжин гэрээ буулган яах ийхийн зуурдгүй ачаалав. Хоёр буга нь трактороос үргэн зүүн дэнж дээр гаран, эд яах гэж байгаа юм бол гэсэн мэт тэдний зүг харан зогсоно. Ээж нь ачаа хөсөгтэйгөө хоньтойгоо цуг туух гэж хөөцөлдсөн боловч угаас тууж сураагүй амьтан болохоор явж өгсөнгүй. Идэр хонио хариулгаар нь туух зуур эргэж харсаар явав. Хоёр буга нь замдаа эргэж ч харсангүй өвсөн толгой ч шүүрэлгүй шууд явсаар Гэзэгт хайрхныг даваад явчхав. Тэдний хойноос нүдээ чилтэл харуулдан явсан Идэр гүн санаа алдаж, манайх бүхэл нүүдлийн газар, бараг хагас өртөө газар нүүж бууна. Тэгэхээр эд манайхыг олж очихгүй. Яг аавыг ирэх болохоор хоёр бугаа орхичихдог мөн хайран аа гэж харамсан явав.

	Идэрийг очиход ээж нь шинэ нутаг дээр гэрээ барин төвхнөчихсөн байлаа. Идэрт цай унд уух ч хүсэл байсангүй.

	— Хоёр буга маань манайхыг олж ирэхгүй. Одоо яана аа гэхэд ээж нь,

	— Бидний мөрөөр хөөгөөд ирэх байлгүй дээ гэж хүүгээ тайвшруулахыг оролдов. Идэр хотныхоо хойдох гүдгэр дээр гарч баруун амнаас тоос татуулан ирэх унаа, машин, зүүн хойдох, урт хөндийг уруудан ирэх хоёр бугаа харуулдан зогссоор харанхуй болгов. Шөнө нь аль нэг нь хүрээд ирж магадгүй, тэгвэл нохой маань заавал биднээс урьдаар мэдэж чимээрхэн хуцна гэж чагнан хэвтсэн боловч нохой нь ганц ч ган гэсэнгүй. Тэрбээр өглөө эрт сэрж, хотны захын овоон дээр гүйн гарав. Ашгүй хөвчийн зочин, өнөө хоёр нь толгойн архан шил дээр хэзээний гэрийн мал шиг тайван хэвтэж байв. Идэр баярлахдаа,

	— Ээж ээ, өнөө хоёр буга чинь олоод ирсэн байна гэж хашхирсаар гэрийн зүг гүйв. Гэртээ орж ирээд хүү нь.

	— Одоо аав л ирэх хэрэгтэй байна. Аав яагаад ирэхгүй байна. Та юу гэж бодож байна? гэв. Ирэх хугацаанаасаа дөрөв тав хоног өнгөрөөд байгаад гайхаж байсан Маам,

	— Харин л дээ. Хөвч хэцэд төрж идээшсэн адгуус хүнд дасаж айл хүн бараадаж байхад, ханат гэрт төрсөн хүн, хань ижил, үр хүүхдээ мөрөөдөн ирэхгүй яах билээ гэж сэтгэлээ тайвшруулан,

	— Ирнэ ээ ирнэ гэв. Хүү дахиад л гадаа гарч тэртээ хөндийд ногоон торгон дээгүүрх шар утсан хаваас шиг өл халзан зам руу ширтэн зогсов. Гэвч тэр зүгт бүдүүхэн шувуу ч нисэж яваа үзэгдэхгүй байлаа.

